
Abstract. Introduction. The article deals with the question of the sacredness of power in the Kazakh historical 

consciousness of the twentieth century based on the analysis of materials from domestic publications and archival 

data. Power is the basic concept of historical knowledge in any society. Accordingly, when analyzing archival 

documents and traditional data, it is necessary to assess the difference in the ideological interests of the metropolis 

and the colony.The transformation of power in the Kazakh traditional society, which took over the power of the 

Russian Empire, took place in a very difficult environment. Especially since the integration of traditional power 

structures with the new social structure in some cases led to open conflict, attempts by the local ruling elite to 

compromise with the Russian Empire were often promoted in the media.The essence of the problem was the 

sacredness of power, rooted in the Kazakh mentality. Goals and objectives. The main goal of the study is to analyze 

the genesis of the “White Tsar” concept in the domestic historical memory based on the sacredness of power. 

Accordingly, by analyzing archival documents and traditional sources, it is necessary to evaluate the difference in 

ideological interests between the metropolis and the colony. Results. The article analyzes the formation and 

functions of the concept of the “White Tsar” based on these archival documents and materials of the domestic 

press. Letters of Kazakh khans to Russian tsars and emperors testify to their respect for the ruler. In Kazakh 

historical memory, respect for the rulers of Russia is fixed with the concept of the “White Tsar”. In the colonial 

period, the concept of inviolability of power was widely promoted in the national press during the celebration of 

the 300th anniversary of the Romanov House. Conclusion. The article proves that although the traditional socio-

political institutions were transformed in the state of the metropolis colony, the concept of the sanctity of power 

as a political institution could not enter Kazakh-Russian relations. It is concluded that the events to celebrate the 

300th anniversary of the rule of the Romanov dynasty, instead of establishing the immunity of power, had a 

negative impact on historical consciousness and became one of the arguments against the colonial power. 

Аңдатпа. Кіріспе. Мақала қазақ тарихи санасындағы биліктің киелілігі мәселесін ХХ ғ. басындағы 

ұлттық басылымдардың материалдары мен архив деректері негізінде талдауға арналған. Билік қандай 

қоғамда да тарихи танымның басты ұғымына айналған. Ресей империясының бодандығын қабылдаған 

қазақ дәстүрлі қоғамында биліктің трансформациялануы өте күрделі жағдайда іске асты. Әсіресе, 

дәстүрлі билік құрылымдарының жаңа қоғамдық құрылыспен кірігуі кейбір жағдайларда ашық теке-

тіреске ұласса, көбіне жергілікті билеуші элитаның Ресей империясымен ымыраласуға бағытталған 

әрекеті баспасөз құралдарында насихатталып жатты. Мәселенің басты түйіні қазақ менталитетінде 

орныққан биліктің киелілігіне байланысты болатын. Зерттеудің мақсаты мен міндеттері. Зерттеудің 

басты мақсаты ұлттық тарихи жадта биліктің киелілігіне қатысты орныққан «ақ патша» ұғымының 

генезисін деректік негізде талдау болып белгіленді. Соған сай архив құжаттары мен дәстүрлі деректерге 

талдау жасау арқылы метрополия-колония арақатынасындағы идеологиялық мүдде алшақтығына баға 

берілуі керек. Нәтижелер. Мақалада архив құжаттарының деректері және ұлттық баспасөз материалдары 

негізінде «ақ патша» ұғымының қалыптасуы мен қызметі талданады. Қазақ хандары Ресей патшалары 

мен императорларға жазған хаттарында билеушіге деген құрметі анық байқалады. Қазақ тарихи жадында 

Ресей билеушілеріне құрметі «ақ патша» деген ұғымымен орныққан. Ал отарлық кезеңде биліктің 

киелілігі ұғымы Романовтар әулетінің 300 жылдығын атап өту кезінде ұлттық баспасөзде кеңінен 

насихатталғандығы соның айғағы. Қорытынды. Мақалада метрополия – колония жағдайында дәстүрлі 

қоғамдық-саяси институттар трансформацияланғанымен биліктің киелілігі ұғымы саяси институт ретінде 

қазақ-ресей қарым-қатынастарына кіріге алмағандығы дәлелденеді. Романов әулеті билігінің 300 

жылдығын атап өтуге арналған шаралардың биліктің киелілігін орнықтырудың орнына тарихи танымда 

кері ықпалға ие болып, отарлық билікке қарсы шығудың дәлелдерінің біріне айналғандығы туралы 

тұжырым жасалады. 

Түйін сөздер: «Ақ патша» ұғымы, биліктің киелілігі, Романов әулеті билігінің 300 жылдығы, ұлттық 

баспасөз, Қоңырқожа Қожықов

Алғыс. Мақала Қазақстан Республикасы Мәдениет және спорт министрлігінің «ХІ және ХХІ 

ғасырлардағы Түркістан қаласының әлеуметтік-экономикалық және мәдени тарихын кешенді зерттеу» 

тақырыбындағы гранттық қаржыландыру жобасын жүзеге асыру аясында орындалды (жеке тіркеу нөмірі: 

BR 10164179). 

Дәйексөз үшін: Тұрсұн Х., Хакан Ас. «Ақ патша» рәмізі және Романов әулеті билігінің 300 жылдығы 

ұлттық баспасөзде // «еdu.e-history.kz» электрондық ғылыми журналы. 2023. Т. 10. № 3. 585–598 бб. (Қаз.). 

Аннотация. Введение. В статье рассматривается вопрос сакральности власти в казахском историческом 

сознании ХХ века на основе анализа материалов национальной печати и архивных данных. Власть 

является основным понятием исторического сознания в любом обществе. Соответственно, анализируя 

архивные документы и традиционные источники, необходимо оценить разницу идеологических интересов 

метрополии и колонии. Трансформация власти в казахском традиционном обществе, принявшем власть 

Российской империи, происходила в очень сложной обстановке. Тем более, что интеграция традиционных 

властных структур с новой социальной структурой в ряде случаев приводила к открытому конфликту, 

попытки местной правящей элиты пойти на компромисс с Российской империей часто 

пропагандировались в СМИ. Суть проблемы заключалась в сакральности власти, укоренившейся в 

казахском менталитете. Цель и задачи исследования. Основная цель исследования заключается в анализе 

генезиса утвердившегося в отечественной исторической памяти концепта «белый царь» на основе 

сакральности власти. Соответственно, анализируя архивные документы и традиционные источники, 

необходимо оценить разницу идеологических интересов метрополии и колонии. Результаты. В статье 

анализируются формирование и функции понятия «белый царь» на основе данных архивных документов 

и материалов национальной печати. Письма казахских ханов русским царям и императорам 

свидетельствуют об их уважении к правителю. В казахской исторической памяти уважение к правителям 

России закрепляется с понятием «белый царь». В колониальный период понятие неприкосновенности 

власти широко пропагандировалось в национальной прессе во время празднования 300-летия дома 

Романовых. Заключение. В статье доказывается, что хотя традиционные общественно-политические 

институты трансформировались в государстве метрополии-колонии, концепция сакральности власти как 

политического института не смогла войти в казахско-российские отношения. Делается вывод о том, что 

мероприятия по празднованию 300-летия правления дома Романовых вместо установления 

неприкосновенности власти оказали негативное влияние на историческое сознание и стали одним из 

аргументов против колониальной власти. 

Ключевые слова: Понятие «белый царь», сакральность власти, 300 летие правление дома Романовых, 

национальная печать, Конур-Ходжа Ходжиков 

Кіріспе 

Дәстүрлі қазақ қоғамында қалыптасқан биліктің киелілігі ұғымы далалық демократияның берік 

ұстанымы болды және халықты біріктіруші саяси тетікке айналған еді. XVІІІ ғасырдың бас кезінен Ресей 

империясының ықпалына өте бастаған қазақ қоғамында дәстүрлі биліктің киелілігі ұғымы 

деформациялана басталды. Империялық билік енгізген жаңа саяси жүйе дәстүрлі қоғамдық-саяси 

құндылықтар арасынан биліктің киелілігін саяси тетік ретінде сақтауға мүдделі болатын. Романовтар 

әулеті билігінің 300 жылдығын атап өту шаралары осы мүддеге қызмет етуі тиіс еді. Дегенмен, қазақ 

қоғамында орныққан Ресей билеушілеріне деген қарама-қайшылықты көзқарас жағдайында аталған 

мемлекеттік шара күткен саяси тиімділікке қол жеткізбеді. 

Қазақ дәстүрлі тарихи жадында «ақ патша» ұғымы өте күрделі сипатымен орнықты. Билеушілерге 

қатысты биліктің киелілігі «ақ патша» ұғымында халықты жарылқаушыдан жаулаушыға дейінгі саяси 

спектрді қамтыды. Ресейге қосылу нәтижесінде өз мемлекеттілігінен айрылған халықтарда саяси 

құндылықтардың алмасуы процесі деректік талдауды қажет етеді. Романовтар әулеті билігінің 300 

жылдығын атап өту тарихын арнайы тақырып етіп қарастыру ХХ ғасыр басындағы қазақ қоғамында 

орын алған саяси өзгерістердің мәнін айқындауға мүмкіндік береді. Билеушіге деген шексіз сенім, оның 

тағын құрметтеу, билікке қарсы шықпау, одан араша сұрау түріндегі этнопсихология қоғамдық 

қатынастардың трансформациялануы барысында күрделі өзгеріске түсті. Тарихи тәжірибе бұқара 

халықтың әділетті қоғам мен бейбіт те берекелі тұрмыстың кепілі деп үміт күткен «ақ патша» рәмізінің 

шынайы мәнін ашып берді. 

Материалдар мен әдістер 

Отан тарихының дәстүрлі дереккөздерін құраған әртүрлі жанрдағы тарихи фольклорды талдауда 

этноцентристік ұстанымға басымдық беру бағыты қолданылып келеді. Біздің зерттеуіміз қазақ дәстүрлі 

қоғамындағы тарихи сананы типтендіру және метрополия – колония қарым-қатынасының дәстүрлі 

тарихи санадағы көрінісін жіктеу міндеттерін іске асыруға арналады. Осы бағытта зерттеу нысаны 

ретінде Романовтар әулеті билігінің 300 жылдық юбилейіне қатысты архив деректері, жазба 

еңбектермен бірге  ХХ ғ. басындағы ұлттық баспасөздің «Түркістан уалаятының газетасы», «Қазақстан», 

«Қазақ» газеттері мен «Айқап» журналының материалдары таңдап алынды. Билік рәмізінің қызметін 

айқындауға арналған зерттеуіміздің басты дереккөзін осы аталған ұлттық баспасөз материалдары 

құрайды. ХІХ ғасырдың соңы мен ХХ ғасырдың бас кезіндегі ұлттық басылымдарды меншік түріне 

қарай топтастырғанда «Түркістан уалаятының газеті», «Дала уалаятының газеті» ресми басылымдар 

болса, «Қазақстан», «Айқап», «Қазақ» басылымдары биресми-ұлттық басылымдар болатын. Қ. Атабаев 

қазақ ұлттық баспасөзінің тарихын бес кезеңге топтастырады (Атабаев, 2000: 38). Біздің қарастыратын 

ұлттық басылымдарымыз соның алғашқы кезеңін (1870–1918) қамтиды. Осы кезеңдегі «Айқап» 

журналының шығарылу тарихына қатысты «Оренбургский край» газетінде «Қырғыздардың екі аптада 

бір рет шығатын «Айқап» қоғамдық-саяси журналы сипаты жағынан да, түрі жағынан да өзіндік 

ерекшелігі бар басылым» (Мусульманская печать, 1912) деп баға беріледі. Ал саяси бағытты 

ұстанған «Қазақ» газетінің құрылтайшысы «Азамат» серіктестігімен жасалған келісім-шартта газеттің 

меншігіне А. Байтұрсынов    пен М. Дулатов құқылы екендігі көрсетілген (ООМА. 10-қ. 4-т. 10/17-іс. 

49-п.). Демек, басылымның саяси, мәдени бағыт-бағдары көп жағдайда оның басшыларының

ұстанымдарына қатысты болған.

Метрополия – провинция немесе колонизатор – бодан түріндегі дилемма күштінің әлсізге 

озбырлығын тудыратыны белгілі. Осы қақтығыс жағдайында жоғары билік төреші және арашалаушы 

қызметін атқаруы тиіс. Қазақ жерінің Ресей бодандығына өтуі туралы жазба және дәстүрлі дереккөздерге 

шолу жасағанда жергілікті тұрғындардың монархтың қызметі мен оның иеленген артықшылықтары 

туралы түсініктерінің қандай болғандығына көз жеткіземіз. Соның ішінде «ақ патша» бейнесінде 

қалыптасқан биліктің киелілігі көбіне бұрмаланған және мифтендірілген ресейлік рәміз түрінде 

орныққандығы аңғарылады. 

Ресейлік және қазақстандық тарихшылар посткеңестік кезеңде империя және бодан ел 

арақатынасының тарихына қатысты ортақ методологиялық ұстаным іздестіруде. Осыған байланысты 

ресейлік билікті және үкіметтің интеграциялық саясатын орнықтырудағы орысеместердің реакциясын 

олардың жатжерліктердің билігіне қаншалықты көмектескендігімен немесе қаншалықты қарсылық 

жасағандығымен бағалау тұжырымы біршама объективтілігімен ерекшеленеді. Зерттеуімізде осы 

методологиялық ұстаныммен бірге жалпытарихи тәсілдер басшылыққа алынды. 

Талқылау 

Қазіргі Қазақстан аумағында Романовтар әулеті билігінің 300 жылдығын атап өту тарихы арнайы 

тақырып ретінде осы кезге дейін қарастырылмай келді. Кеңестік тарихнамада, тіпті тәуелсіздік кезеңінде 

жарық көрген Қазақстан тарихының көптомдық академиялық жинақтарында да бұл тақырып 

зерттеушілер назарынан тыс қалды. 

Ресей билеушілері және Ресейдегі биліктің киелілігі жөнінде В.В. Трепавлов іргелі зерттеуінде 

«барлық халықтарды билеушіге – «ақ патшаға» бодандық біріктірді. Монархтың киелі, қол жетпейтін 

тұлғасы көп деңгейлі басқарушылар пирамидасының тәжін киіп қана қоймай, сонымен қатар 

бағыныштылар үшін сыртқы жаулардан, шенеуніктердің қиянаттарынан, биліктің озбырлығынан және 

т.б. қорғайтын үміттің оты болатын» (Трепавлов, 2017: 6) деген тұжырым негіздеген. 

Ұлттық баспасөз тарихының бастапқы кезеңі кеңестік тарихнамада біржақты қарастырылды. 

ХХ ғ. 30-жылдары А.К. Богачев, С. Брайнин, Ш. Шафиро, Т. Рысқұлов, С. Асфендиаровтардың 

зерттеулерінде бұл биресми басылымдарға «ұлтшыл», «байшыл» басылымдар деген айдар тағылды да 

біз қарастырып отырған «романов әулеті», «ақ патша» ұғымдарына назар аударылған жоқ. Содан да, 

ұлттық басылымдардың кеңестік тарихнамасына талдау жасамадық. 

ХХ ғ. 50–80 жж. жарық көрген ұлттық баспасөз тарихына арналған Т. Амандосов, С. Имашов, 

М. Фетисова, Б. Кенжебаев, Т. Қожекеев, Х. Бекхожин, С. Қозыбаевтардың зерттеулерінде революцияға 

дейінгі кезеңдегі ұлттық баспасөзге тарихи дереккөз ретінде объективті баға берілмеді. ХХ ғ. 90-

жылдарынан бастап аталған биресми ұлттық басылымдарды отан тарихының дерегі ретінде қарастырған 

зерттеулер жарық көре бастады. Н. Омашов, Ө. Абдиманов, Қ. Алдаберген және т.б. зерттеулерінде 

аталған басылымдардың ел тарихы мен мәдениетіндегі атқарған рөліне берілген объективті баға 

орнықты. Аталған биресми басылымдардың жинақ болып жарық көруіне және ғылыми жүйеленуіне 

библиограф Ү. Сұбханбердинаның 1960–1990 жылдары жүргізген зерттеулері үлкен үлес болып 

қосылды (Сұбханбердина, 1999). 

Біздің зерттеуіміздің нысаны болған ХХ ғ. бас кезіндегі қазақ ұлттық басылымдары әртүрлі 

қырларынан зерттеліп келді. Мәселені ХІХ–ХХ ғасырлар тоғысында Түркістандағы мұсылман 

жастарын ерікті түрде қайырымдылық арқылы өнерге тәрбиелеу тақырыбында ұлттық басылымдардың 

деректерінің мәліметтерін айналымға ұсынған. Осы мәселеге қатысты М. Сералиннің, М. Дулатовтың, 

Ш. Құдайбердиевтің мақалаларына талдау жасалады (Муканова және т.б., 2022: 827–829). Әйтсе де, 

ұлттық басылымдардың Романовтар әулеті билігінің 300 жылдық юбилейін атап өтуге қатысты 

жүргізілген үгіт-насихат науқаны арнайы желі болып қарастырылған жоқ. Бұл науқанның ел ішінде 

саяси-әлеуметтік мәселелерді шешуге бағытталған идеологиялық сипаты осы тақырыпты арнайы желі 

етіп қарастырудың қажеттігін айқындайды. Өйткені, ұлт-азаттық қозғалыс тарихындағы саяси 

күрестің мақсаттарымен мүдделеріне нақтылық берген бүкілресейлік саяси шарадан қазақ елі де тыс 

қалмаған еді.  

«Еуразия далалық белдеуіндегі қазақ тарихы Шығыспен де, Батыспен де саяси-мәдени сұхбатта 

болды. Әрине, оған мәдени-тарихи құндылықтар да әсер етті. Осы тұрғыдан алғанда дәстүрлі қазақ 

қоғамының этноәлеуметтік ұйымының өзіндік ерекшеліктері бар (Tursun et al., 2022: 2) екендігін ескеру де 

зерттеудің басты бағыттарының бірі ретінде таңдалды.  

Нәтиже 

Дәстүрлі қазақ қоғамында биліктің киелілігін танытатын билеушілерге қатысты тарихи таным 

Ресей билеушілеріне қатысты «ақ патша» түрінде қалыптасқан. В.В. Трепавлов «ақ патша» рәмізінің 

қалыптасу генезисін анықтауға қатысты деректерді талдай келе түрлі нұсқалардың арасынан «аталған 

титулды ежелден орыс адамдарының өздері қолданысқа енгізген» (Трепавлов, 2017: 10) деген тұжырым 

ұсынған. Біз аталған эпитеттің қазақ дәстүрлі қоғамындағы көріністерін ғана талдаймыз. «Ақ патша» 

эпитетін қазақ хандарының Ресей билеушілеріне жазған хаттарынан кездеседі. Сондай алғашқы деректі 

1687 ж. мамыр айында, екіншісі 1692 жылы ноябрьде Тәуке ханның Иван V мен І Петрге жазған 

хаттарында «Белый царь», «белым великим царям» деген эпитетті қолданғандығы түрінде кездестіреміз 

(Известия, 1936: 526–527). 

ХІХ ғ. ортасында Ресей императорының құзырына барған Түркістан өлкесінің депутацияларына 

қатысты архив құжаттарынан мынадай реттілікті аңғарамыз: отарлық билік әкімшілігінің ІІ Александрға 

жолдаған ресми құжаттарында «ақ патша» эпитеті қолданылмайды. Оның есесіне император атына 

жергілікті тұрғындар атынан жазылған мадақ немесе шағым хаттарда «ақ патша» теңеуін қолдану міндетті 

компонентке айналған. Мысалы, 1867 ж. сәуірінде түркістандық Баба Ходжа Ғалымходжиннің хаты 

«Справедливому и милостливейшему повелителю всей Русской империи и Туркестанской области 

могущественному белому царю» деп басталса, Ташкент төңірегіндегі игі жақсылардың жазған ұжымдық 

хаты «Могущественному государю, Покровителю бедных, Великому Царю царей, его величеству Белому 

царю» (ООМА. 6-қ. 10-т. 8102-іс. 112–113-пп.) деп басталады. Депутация атынан ІІ Александрға 

тапсырылған мадақ хатта да «ақ патша» эпитетіне ерекше екпін берілген. 

Аталған хаттардың мазмұны отарлық биліктің жергілікті құрылымдарының заңсыз әрекеттеріне 

шағымданып, әділдіктің орнауына «ақ патшадан» көмек сұрау және билікке адалдық танытқан халықтың 

бейбіт өмірін қамтамасыз етуін өтіну болды. Бұл дәстүрлі элита өкілдерінің «ақ патша» бейнесіндегі 

Ресей императоры ІІ Александр билігінің киелілігіне бас ұрғандығын танытады. Осы жағдай өздерінің 

дәстүрлі мемлекеттілігінен айрылып, бодандық ахуалға түскен тұрғындардың жаңадан орнаған саяси 

билікке деген қатынасын танытады. Бұл жердегі ең басты мәселе бодандық психология емес, биліктің 

киелілігіне ден қойған менталдық рухани фактор болады. 

«Ақ патша» ұғымы қазақ тарихи фольклорының әдеби жанрларында да орын алды. Мәделіқожа 

Сұлтанқожаұлы (1816–1888) «Ақ патша» деп аталатын өлең жазған. Ақын билеушіні «ақ патша» деп 

дәріптегенімен жаңа орнаған отарлық билікке өзінің наразылығын ашық білдіреді. «Ақ патша әділмін деп 

сендіріп тұр», «Қарыстап қара жерді бөлдіріп тұр», «Көнбегенді күшпенен көндіріп тұр» (Мәделіқожа, 

2008: 45) деген жолдар 1867–1868 жж. «Түркістан өлкесін басқару туралы» заңдардың халық арасында 

аса жеккөрініштілікпен қабылданғандығын көрсетеді. Осы Мәделіқожа 1873 ж. генерал-губернатор 

К.П. фон Кауфманның Хиуаға жорығына қатысып, Сырдария облысының губернаторы Н.Н. Головачаевқа 

(1823–1887) арнап мадақ жыр жазған. Бұл жыр «Туркестанские ведомости» газетінің қазақ тіліндегі 

аудармасы «Түркістан уалаятының газетасында» жарық көрді. Осы жырда Хиуа жорығына Қазалы 

арқылы отряд бастап барған князь туралы «Ақ патшаның» жиені кнәз келіп» десе, жорық барысында 

түрікпендер «Ақ патшаға мойынын ұсынады» деп, Сырдария облысының губернаторы Головочаев Хиуа 

жорығынан кейін Петербургке барып, «Ақ патшаның алдынан мәртебе алып» келгендігін жырлайды 

(Шымкент оязына қараған: 1875). Осы тарихи оқиғаларды жырлаған Мәделіқожа ақынның генералға 

мадағы Ресей императоры билігінің киелілігіне деген сенімнен туды. 

1867 ж. 26 наурыз күні император ІІ Александр 18 адамнан тұратын Түркістан облысының 

депутациясын Қысқы сарайдағы императица Мария Александровнаның Золотая гостинаясында 

қабылдаған және «благодарил за преданность во время военных действии в Туркестанской области» 
(РМТА. 516-қ. 1-т. 147-іс. 38–39-пп.). Депутация атынан сөз сөйлеген Молда Қошық ІІ Александрдың 

қабылдауында айтқан сөзін «Ақ патша көнер болса тілімізге» (Майлықожа, 2005: 537–543) деп Майлықожа 

ақын (1835–1898) жырға қосады. 

Отарлық биліктің эпицентрі патша болды десек, оның нақты тарихи тұлға ретінде емес, 

дерексізденген бейнесі Ресей халықтарының дәстүрлі саяси мәдениетінің жүйесіне тән болып келеді. 

Халықтар арасында жоғары билік туралы ұғымдар көбіне стихиялы түрде қалыптасты десек те оны 

жергілікті билік мақсатты түрде насихаттады. Өйткені, монархқа табыну империяның «мәдениментальды 

басқыншылығы» (Кундакбаева, 2005: 35) факторынан туындады. 

Ресей бодандығындағы түркі халықтары арасында Қазан және басқа қалаларда жарық көрген 

татар тіліндегі мерзімдік басылымдар Романовтар әулетінің 300 жылдық юбилейінің атап өтілуін кең 

көлемде насихаттады. Ол жарияланымдарда патша әулетіне түрлі мадақтар айтылып, атқарылған және 

атқарылатын шаралармен тұрғындарды хабардар етті. Қазан және Қазан губерниясы татарларының 

жалпы патриоттық және адалдық көңіл-күйі өте жоғары деңгейде болды. Бұл, ең алдымен, Романовтар 

әулеті билігінің 300 жылдығын мерекелеуде көрініс тапты, онда «Кояш» («Күн») газетінің жазуынша, 

«татарлар патриотизмде Ресейден асып түсу үшін бар күш-жігерін жұмсады» (Казанско-татарские газеты, 

1913: 213). 

Романовтар әулетінің тойы татарлардың діни-рухани, кәсіпкерлік және қоғамдық-саяси элитасының 

ұлттық білім беру ісі мен әлеуметтік-қайырымдылық қызметтерінде жоғары қоғамдық-саяси 

ұйымдасқандығын танытуға кең мүмкіндіктер ашқандай болды. Олай дейтініміз, юбилей қарсаңында 

татар тілінде ғылыми-педагогикалық «Мактап» («Школа») журналдарының алғашқы сандары жарық 

көрген. Газетте татар әдебиетінің классигі Габдулла Тукайдың (Г.М. Тукаев) көлемді өлеңі жарияланды: 

«Триста лет Романовых держава 

Осеняла земли и моря. 

И сегодня вновь венчает слава 

Род и имя белого царя. (Ахмеров, 2004) 

Осыған ұқсас «жанашырлық мақалалар» «Қояш», «Баянул-хақ» газет-журналдарында да 

жарияланды. Орыс тіліндегі «Казанский Телеграф», «Чистопольские вести» газеттерінде жариялаған 

хабарларға қарағанда татардың зиялы қауымы юбилейді атап өтуді өңірде қалыптасқан мәселелерді 

шешуге бағыттауға тырысқандығы аңғарылады (Ахмеров, 2004). 

1905–1907 жж. алғашқы орыс революциясынан кейінгі кезде ғана қалыптаса бастаған қазақ тілді 

басылымдарда юбилейді атап өтуге қатысты ондай сапырылыс байқалмайды. Осы кезге дейін қазақ 

жерінде отарлық биліктің ресми баспасөз органы болған екі ғана газет жарық көрген еді. Олар Ташкент 

қаласында жарық көрген «Туркестанские ведомости» газетінің қазақ тіліндегі аудармасы «Түркістан 

уалаятының газетасы» (1870–1882) болса, екіншісі Омбы қаласында жарық көрген «Дала уалаятының 

газетасы» (1888–1902) болатын. Ал Орал қаласында жарық көрген «Қазақстан» (1911–1913) газеті, Троицк 

қаласындағы «Айқап» (1911–1915) журналы, Орынбор қаласындағы «Қазақ» (1913–1918) газеттері 

биресми бұқаралық ақпарат құралдары болғандықтан ол басылымдарда жер, тіл, дін, гендерлік саясат 

сияқты жергілікті тұрғындарды толғандырған мәселелер ғана көтеріліп, билік органдарының 

идеологиясына балама саясат ұстанғаны мәлім. Сол себептен билік тарапынан қатаң цензуралық 

қадағалауда болған ол басылымдарға айыппұл салу, баспахананы уақытша жауып қою сияқты шаралар 

қолданылған. Міне, осы себептермен аталған басылымдар ресми билікке наразы позиция ұстанды. 

1913 ж. «Қазақ» газетінің 2 ақпандағы алғашқы санында (Патшаның тойы, 1913) ешқандай 

патетикасыз 12 ақпандағы басталатын тойда патша тарапынан жарияланатын манифест туралы қысқа 

ғана мағлұмат берілген. Ал осы газет 1 наурыздағы санында Романовтар әулеті билігінің 300 

жылдығының тарихын қысқаша баяндап, Ресей патшаларының бұрыннан келе жатқан дәстүрі бойынша 

қабылданған патша манифесінің «қазаққа жанасарлығы барларын» теріп жазады (28 феурал, 1913).  

«Қазақ» газеті тойға барған Бұхара әмірі «Царское селода» императордың қабылдауында болып, 

салтанатты банкетке қатысқандығын жазады (Патша хазіреті жанында Бұқара әмірі, 1913). Сонымен бірге 

қысқа хабарларда Ташкент қалалық думасының мүшесі Кәрім Әзімбаевтың Петербургтегі Романов 

әулетінің 300 жылдық тойынаарнап салынатын шіркеу құрылысына 500 сом қосқандығын, бакулік 

миллионер Мұса Тагиев мұсылмандарға арнап 300 мың сомдық ғимарат салдырғандығын, Бакуде 
реальный училище салуға жиырма бес мың сом бөлгендігін жазады. Сонымен бірге Санкт-Петербургте 

салынатын ауруханаға мұсылман әйелдері үшін 50 кровать бөлінетін болса, оған да үш жүз мың сом 

бермек болғандығын хабарлайды. Санкт-Петербургтегі патша тойына қазақ жерімен көрші Хиуа ханының да 

барғандығы жөнінде хабарлама басылған (Хиуа ханы, 1913). 

Ақтөбе қаласында 21 февраль күні қала мұсылмандары мен игі жақсылары мешітте жиын 

өткізгендігін. Жиынға Торғай облысының губернаторы Эверсманның өзі қатысқан. Уезд бастығы патша 

манифесін таныстырған, уездік мешіттің имамы Саид Алуков аудармашылық жасаған. Мешіт имамы 

Әмір хазрет халыққа манифестің жайын түсіндіріп, Романовтар әулетінің тарихынан насихат айтады. 

Жиын соңында қала мұсылмандары патша ағзамға ықылыстарын білдірген құжаты губернаторға 

тапсырылған. Сол сияқты осы күні қазақ депутаттары юбилейді атап өте отырып, 1) болыс сайын 4 

жылдық орыс-мұсылман мектептерін ашу. Әуелгі екі жылда мұсылманша оқытып, қалған жылдарында 

орысша-мұсылманша бірге оқытылсын. 2) дін істерін Орынбор муфтилігіне тапсыру; 3) Торғай облысынан 

Думаға депутаттар сайлансын; 4) Жерді ең алдымен жергілікті тұрғындарға, сосын барып 

переселендерге берілсін деген төрт тілегін патша құзырына жеткізулерін өтінген (300 жылдық, 1913). 

Депутаттар көтерген осы төрт мәселе де сол кезде күн тәртібінде тұрған аса өткір саяси мәселелерге 

айналған болатын. Жер мәселесіне қатысты қазақ ұлттық баспасөзінің бірі «Қазақстан» газеті редакциялық 

мақаласында Жер істері министрлігінің жылдық сметасына сілтеме жасай отырып, 1913 ж. 

переселендердің пайдасына Торғай облысынан 135 мың, Ақмола облысынан 125 мың, Семей облысынан 

50 мың, Жетісу облысынан 40 мың, Сырдария және Ферғана облыстарынан 95 мың десятина жер кесіп 

алынатындығы хабарланған (Отырықшы..., 1913). Тәуелсіздік жылдары жарық көрген Қазақстан 

тарихының академиялық басылымында «1893–1905 жылдарда далалық облыстарда 4 074 180 десятина, 

оның ішінде Ақмола қоныстандыру ауданында – 255 002 десятина, Семейде – 499 566 десятина, Торғай-

Орал ауданында – 1 024 412 десятина жер тартып алынды» (Қазақстан тарихы, 2002: 595) деп нақты 

көрсетілген. Демек, Романов әулетінің 300 жылдық тойын атап өту барысында қазақ зиялыларының 

патша өкіметінің жасайтын жақсылықтары қатарында жер мәселесін реттеуден үміт еткендігі 

аңғарылады. 

Сондай әрекеттердің бірін Орал қаласы қазақтары патша әулетінің юбилейіне құтты болсын 

айтып, император ІІ Николайға қоныстануды тоқтатып, алдымен қазақтарды жерге орналастыру; 

Мемлекеттік думаға қазақ халқынан депутат сайлау; қазақтарға жеке мүфтилік сайлауға рұқсат беру 

туралы тілектері жазылған телеграмма жолдауынан (Ішкі хабарлар, 1913) көреміз. 

Патша әулетінің 300 жылдық юбилейінің қазақ жерінде ерекше дүмпумен атап өтілуінің бір 

мысалынуездік қала Перовскідегі шаралардан көреміз. Қалада 12 февраль күні уезд бастығы жиын 

өткізіп, губернатордан келген патша ағзамның юбилейге халықтың шын ниетпен қолдағанына 

ризашылығын білдірген жеделхатын таныстырған. Түстен кейін юбилейдің құрметіне ұлттық спорт 

ойындары ұйымдастырылып, жарысқа қатысушыларға сый-сыяпат үлестірілген. Басығариннің осы қысқа 

хабарында өткен жылдың күзінде юбилей шаралары аясында Петербургтегі жоғары мектепте оқитын 

2 қазақ студентке стипендия ашу туралы қаулы қабылданғандығы айтылады (Юсуф Басығарин, 1913). 

Бұл деректер қазақ зиялылары да Еділбойындағы халықтар сияқты Романовтар әулетінің 300 жылдық 

мерекесін елде қалыптасқан күрделі саяси-әлеуметтік мәселелерді шешудің жолы ретінде пайдалануға 

ұмтылғандығын аңғартады. «Қазақ» газетінде татар тіліндегі «Куяш», «Вахт» газеттерінің юбилейге 

қатысты хабарларын көшіріп жарияланған. 

Орал облысының Троицк қаласында И. Буриннің редакторлығымен шығып тұрған «Қазақстан» 

газеті де Бүкілресейлік көлемде атап өтіліп жатқан шараны насихаттаудан шет қалмады. Романов әулеті 

билігінің юбилейіне арналған мақалада «Романов әулеті отан алдындағы борышынан құтылды. Романов 

әулетінің отанға еткен қызметінің қадірін білу бүтін Россияның борышы» деген баға берілген. «Біз қазақ 

халқы да ақ патшаның бір баласымыз... Бұл той жұрт қуанатын һәм жұртты қуантатын той» дей келіп 

Романов әулетін ұлықтап, біз де бір жақсылық іс жасалық дей отырып, өзгелер юбилей құрметіне 

гимназия ашып, стипендия тағайындап, патшаларға ескерткіштер қойып жатыр, ал біз не істейміз» деп 

газет оқырмандарына сауал тастайды (Роман ..., 1913). Газеттің осы санында қазақ даласынан тыс 

Воронеж, Псков, Витебск, Қазан қалаларында юбилейдің атап өтуге дайындығы жөнінде хабарлар 

берілген. 

Қазақстанда осы тақырыпқа кеңестік идеология тиым салғандықтан да юбилейге арнайы барған 

қазақ депутациялары туралы зерттеулер жүргізілмеді. Өкінішке орай, қазақ баспасөздерінде 

мерейтойлық шараға арнайы барған тұлғалар жайлы деректер барынша аз кездеседі, ал архив қорларында 

мерейтойға қатыстытарихи құжаттар сақталған. Жетісу облысының Верный уезінен Ұзынағаш 

болысының басқарушысы Қиябай Сарыбаев, Жайылмыш (Жаилмишский) болысынан Зият Ниязбеков, 

Шығыс Талғар (Восточно-Талгарский) болысынан Талдыбай Бектұров, Қарасу болысынан Жамалетдин 

Жалилевтер Санкт-Петербургке өз қаражаттарымен барған. Оларды Әскери губернатор қатаң сүзгіден 

өткізгендігін уезд бастығының «Все поименованные волостные управители безупречной нравственности 

и безукоризненного поведения» (ҚРОМА. 44-қ. 1-т. 4283-іс. 91–91-пп.) деген кепілдемесі айғақтайды. 

Санкт-Петербургке патша әулетінің тойына барған Қостанай уезі Қарабалық болысының басқарушысы 

Сойым Нысанбайұлы Қыдыровтың (Юбилей, 1913) ел ішінде беделді тұлға болғандығына қарамастан 

қазақтың классик жазушысы С. Мұқанов «Ботагөз» романында Итбай болыс деген атпен оның мүлдем 

жеккөрінішті тұлғасын қалыптастырды. Санкт-Петербургке баруға сайланған Жетісу облысының Қапал 

уезінен Құдайберген Тұрысбекұлы Маманов 13 январьда уезд бастығын, приставты, бірнеше офицерді, 

солармен бірге қазақ арасында танымал юрист Барлыбек Сырттанов пен Көлбай Төлеңгітовтерге 

қонақасы берген (Кәшимов, 1913: 68). Қ. Маманов Жетісуға танымал қазақ меценаты еді. Қапал қаласында 

өз атында «Мамания» медресесін ашумен бірге «Айқап» журналы арқылы алғашқы қазақ романына 

бәйге жариялаған. 

«Айқап» журналында юбилей тақырыбында жарияланған мақалалардың бірінде Россия 

жұртшылығы юбилейді атап өтуге дайындық барысында «әртүрлі мұң-мұқтаждарын өтініп сұрауға 

әзірленіп жатыр, әр облыстан, әр болыстан тойға өкілдер жіберіп, біз де тойды пайдаланып қалайық» 

(Ибрагимов, 1913: 45),- деп жазды. 

Осы ойды журналдың келесі санында редакция басқармасы атынан жазылған мақалада (Юбилей 

туралы, 1913: 68) тойға барған делегацияның патша ағзамнан сұрайтын талап-тілектері нақтыланады. Ол 

тілектер: Государственный думаға қазақтардан депутат сайлау; переселенениені тоқату; 

қоныстанушылардан артылған жерлерді мал жайылымы үшін қазақтардың пайдалануына беру; 

переселендермен бірге қазақтарға да малшаруашылығын дамытуға көмек жасау; қазынадан сатылатын 

жерлерді сатып алуға мұжықтар, дворяндармен бірге қазақтарға да мүмкіндік беру; дін, мектеп, 

медреселер ашу, народный сот жүйесін өзгерту болып белгіленген. Осы аталған тілектерді Орал 

облысынан Бақытжан Қаратаев және Әндіжан Жұбанышовтың телеграмма арқылы жібермекші 

екендігін, дұрысы талап-тілекті қолдап тапсыру екендігіне тоқталады. 

Юбилейді лайықты атап өтуге дайындық шаралары қатарында императорға арнап кітаптар жазып, 

сыйға тарту фактілері де назар аударуға лайық. Сондай шаралардың бірі билеуші әулеттің туған жері 

костромалықтар тарапынан жасалған екен. «Депутация от Дирекции народных училищ Костромской 

губернии, во главе с директором народных училищ, действительным статским советником 

И.П. Виноградовым, имела счастье поднести Его Императорскому Величеству Государю Императору 

«Краткий очерк развития народного образования в Костромской губернии». Книга эта была написана 

специально к знаменательным дням юбилея трехсотлетия благополучного царствования Дома 

Романовых» (Горохова, 2009: 102). 

Ресей империясының орталығында кеңінен атап өтілген Романовтар әулеті билігінің 300 жылдығы 

империяға Қазақстан мен Орта Азия аймағында қоғамдық пікір үшін үлкен саяси резонанс туғыза 

қоймады. Бізге қазақ жерінде Романовтар әулеті билігінің 300 жылдығына арнайы кітап дайындаудың бір 

ғана мысалы белгілі. Ол кітапты көпшілікке таныстыру мақсатында «Айқап» журналы мақала 

жариялаған (Русия патшалығында Романов нәсілінен, 1913: 150). Қазақ шығармашылық 

интеллигенциясының өкілдері арасынан Қоңырқожа Қожықов (1880–1938), Әлиасқар Қасымов, Сұлтан 

Шәді Жәңгіровтер (1835–1933) «Русия патшалығында Романов нәсілінен хүкімранлық қылған патшалар 

тарихлары» (История поэма, 1912) кітабын жазып, сыйға тартқандығы айтылады. 

Кітап авторлары дәстүрлі этноэлита өкілдері болатын. Қоңырқожа Қожықовтың аталары қазақ 

құрамындағы діни «ақсүйек» әулеттің өкілі еді. Ташкент қаласындағы Түркістан мұғалімдер 

семинариясын бітірген народный учитель ретінде Перовск, Түркістан, Черняев (Шымкент), Андижан 

уездерінде орыс-бұратана мектептерін ашып, 1912 ж. Орынбор қаласында жәдиттік үлгіде қазақ 

әліпбесін жариялаған (Ходжиков и др., 1912). Жәдиттік білім беру жүйесінің негізін қалаған 

И. Гаспринскиймен тығыз араласқандығына оның «Мартабалу буйук устазымыз Исмағилбек 

Ғаспиринскийга чығаручы тарафиндин хадийа. 12 февраль 13 йылда. Шаһар Туркістан» (Сеитмеметова, 

2016: 40) деген қолтаңбасымен әліппе кітабын сыйға тартқандығы аңғартады. Кітап жазылған кезде ол 

Түркістан қаласы жанындағы Қарнақ қышлағында орыс-қазақ мектебінің меңгерушісі болып қызмет 

істеген. 

Екінші автор Әлиасқар Илкеевич Қасымов өзі туралы Кіші жүздің ханы Әбілқайырдың Ералы деген 

баласының ұрпағы екендігін жазады. Е. Қасымов 1847 ж. Жанқожа батырмен одақтас болып 

қоқандықтарға қарсы шықса, 1849 ж. Хиуа хандығына қызмет жасаған (ҚР ОМА. 4-қ. 1-т. 3537-іс. 15–16-

пп.). Ал зерттеушi, подполковник А.И. Макшеев Жанқожа батырды өлтірген Елекей Қасымов екендігін 

жазады (Макшеев, 1890: 75). Бұл екеуі де орыс тілінде білім алған, Ресей тарихынан хабары мол 

зиялылар еді. 

Ал үшінші автор Шәді Жәңгіров Абылай ханның тікелей ұрпағы болып келеді. Ол Қарнақ, Шаян 

және Бұқарадағы Көкілташ медреселерінде білім алып, араб, парсы, шағатай тілдерін еркін меңгерген 

қазақтың жазба ақындарының бірі. Оның шығыс желісімен жазылған діни және лирикалық поэмалары 

Ташкент қаласында Ғ.К. Карипжановтың баспасында кітап болып жарық көрген. 

Қ. Қожықовқа осы кітабы кеңестік билік кезінде саяси айып болып тағылды. Т. Рысқұлов 

И. Сталинге жазған құпияхаттарында «Садық Өтегенов (1913 жылы Петербургке Романовтардың 

мерейтойын тойлауға барған монархисттік ағымның құрметті ақсақалы) және басқа да соған ұқсаған 

көптеген адамдар, соның ішінде жоғарыда аталған Қожықов бар (ол Романовтардың 300-жылдығына 

патшаның портретін қойып қырғыз тілінде кітапша жазған), әрине, Коммунистік партиямен ешқандай 

ортақтығы жоқ және шексіз зиянды» (РМӘСТА. 17-қ. 85-т. 77-іс. 223-п.) деп оларды саяси-идеологиялық 

жұмыстардан шеттетуді ұсынады. 

Соған байланысты Қ. Қожықов «Әкімшілікке қайтсем жағам деген оймен Романовтардың үйі 

жайында қазақ тілінде еңбек жаздым... Бұл еңбекте қазақ халқының патшаға бағынуы насихатталған еді. 

Бірақ мұнымен мен әкімшілік орнының ықыласын өзіме аудара алмадым...» (Бәкірұлы, 2007: 339) деп 

өкініш білдіреді 1934 жылғы тергеу кезінде. 

«Боже, царя храни» өлеңімен (өлеңді тәржімалаған Қ. Қожықов – авт.) басталған тарихи жыр 

Романовтар әулеті билікке келген 1613 жылдан бастап ІІ Николайға дейінгі аралықтағы тарихи оқиғаларды 

жырмен баян қылады. Ресей билеуші әулетінің тарихы арқылы елдегі орын алған тарихи оқиғалар мен 

құбылыстарды қарапайым адамдарға түсінікті тілмен жырлаған авторлардың мақсаты бұқара халықты 

Ресей тарихымен таныстыру болған. «Романовтар» дастанында басталуы мен аяқталуы бар оқиғалық 

кешендер бір-бірінен тәуелсіз түрде өрбиді де уақыттық реттілігімен беріледі. Авторлар Романовтар 

әулетінің билікке келуінен император ІІ Николайға дейінгі аралықтағы Ресей билеушілерінің қазақ 

жерінде іске асырған өзгерістерін өлең тілімен баяндайды. 1822–1824 жж. Орынбор және Сібір 

қазақтары туралы Жарғыдан бастап қазақ жерінде іске асырылған саяси-әкімшілік реформаларды 

барынша тәптіштеп жазады. Император ІІ Александрдың кезінде 1867–1868 жж. жүргізілген әкімшілік-

территориялық реформалардың барысы, уездік қалаларда қазақ балаларына арналған мектептер мен 

училищелер, Орынбор қаласында мұғалімдер семинариясының ашылуы сияқты жаңалықтар үлкен 

шабытпен жырланады. Әсіресе, қазақ жерінің оңтүстік аймағының Ресей иелігіне өтуі кезіндегі тарихи 

оқиғаларды авторлар жақсы білгендіктен де ол оқиғалар барынша дәлдікпен жазылған. Кітаптың 

негізігі желісін мектептерде оқытылатын Ресейдің ресми тарихының мазмұны құрағанымен авторлардың 

ол тарихты тікелей қазақ жеріндегі оқиғалармен байланыстыруы сол кезең үшін жаңалық болатын. 

Қазақ жерінде кең қанат жайған мұсылман мектептерінде қалыптасқан дәстүр бойынша Мұхамед 

пайғамбардың өмірбаяны, ислам дінінің таралуы туралы өлеңмен жазылған кітаптар қоғамтану 

бағытындағы оқулықтар ретінде қолданылған. Авторлардың көздеген мақсаты бойынша «Романов әулеті» 

кітабы да осы үлгіде жазылғандықтан қазақ мектептерінде Ресей тарихының оқулығы ретінде 

қолданылуы тиіс болатын. 

Қорытынды 

Сонымен, дәстүрлі қазақ тарихи жадында орныққан биліктің киелілігі ұғымы қоғамды біріктіруші, 

мемлекеттің тұтастығын сақтаушы қоғамдық-саяси факторға айналған еді. XVІІІ ғ. бас кезінен сыртқы 

күштердің үздіксіз шабуылынан және орталық биліктің саяси бытыраңқылық жағдайынан қазақ 

қоғамында биліктің десакрализация процесі белең алды. Ресей империясының әскери-саяси және 

экономикалық модернизациясы барысында саяси құндылықтар өзгеріске түсті. 

Edu.e-history.kz 2023. 10 (3) 



595 

ХІХ ғ. екінші жартысында қазақ жерін тұтастай империя құрамына қосып алған Ресейдің жергілікті 

билік құрылымдары биліктің киелілігі атрибуттарын сақтап, оны қоғамдық санада жаңғыртуды көздеді. 

Романовтар әулеті билігінің 300 жылдық юбилейін бүкілхалықтық деңгейде атап өту осы мақсатқа 

қызмет етті. Бұл мақсатты іске асыруға бұқаралық ақпарат құралдары жұмылдырылып, шығармашыл 

интеллигенция өкілдері тартылғанымен саяси-көпшілік шаралар күткен нәтиже бере қойған жоқ. 

Дәстүрлі қазақ қоғамын модернизациялаудағы отарлық биліктің қалыптастырған әлеуметтік-

экономикалық және саяси-мәдени мәселелерін саяси тәсілдермен реттеуге ұмтылған ұлт зиялыларының 

күткен үміті ақталмады. Император ІІ Николайдың юбилейге қатысты жариялаған манифесінде аталған 

проблемалардың ескерілмеуі және оның атына жолданған талап-тілектердің орындалмауы билеушіге 

деген халық сенімін азайтып, кейінгі кезде отарлық билікке қарсы шығудың дәлелдерінің біріне 

айналды. 

